Manifestua. EKAINAK 20.
ERREFUXIATUEN NAZIOARTEKO EGUNA

ALDARTETIK, ekainaren 20aren, Pertsona Errefuxiatuen Nazioarteko Egunaren, harira,
salatu nahi dugu gaur egun Euskal Herrian eta Espainiako Estatuan nazioarteko
babesaren arloan gertatzen ari den atzerakada larria, eta horrek eragin nabarmena duela
LGTBIQ+ errefuxiatuengan.

Asilo-eskubidea bereziki kezkagarria den une bat bizitzen ari da gaur egun. CEAR-en Mas
que cifras 2025 txostenaren arabera, nazioarteko babes-eskaeren kopurua %14 jaitsi zen
joan den urtean, eta, pandemiatik lehen aldiz, aurreko urteetan izandako goranzko joera
hautsi da. Jaitsiera hori ez da kasualitatea. 2025ean Atzerritartasunaren Araudia
indarrean sartu izana asko zalantzan jarri zuten nazioarteko babesaren aldeko
erakundeek; izan ere, salatzen zuten eskaera ukatzen zitzaien pertsonak zigortzen
zituela, Espainian egindako egonaldiaren denbora ez baitzen kontuan hartzen, eta berriz
hasi beharra izaten zutelako. Aldaketa horrek, ez bakarrik nazioarteko babes-sistemara
etsi egitera bideratu du, baizik eta, ALDARTEN maiz ikusi dugun bezala, prozedura bertan
behera uztera ere eraman ditu pertsona asko, balizko ukapen baten ondorioei beldurrez.

Asilo-prozedurak berak oztopo handiak .izaten jarraitzen du Euskal Autonomia
Erkidegoan. Azken hilabeteetan, hitzordu bat eskuratzeko eta asiloa eskatzeko
borondatea adierazteko zailtasunek hasieratik bertatik zaildu dute eskubide hori
baliatzea. Online hitzordua lortzea ia ezinezkoa bihurtzen da, eta lortzen denean ere,
adibidez, itzultzailearekin egiten den asilo-elkarrizketarako atzerapena 6 hilabetetik
gorakoa da.

Migrazioari eta Asiloari buruzko Europako ltuna indarrean jartzeak, gainera, beste urrats
bat ekarri du gero eta gogorragoa, arrazistagoa eta giza eskubideetatik urrunago dagoen
Europako muga-politika blindatzeko bidean. ltun horrek oinarrizko eskubideak urratzen
dituzten mekanismoak finkatzen ditu, hala nola Europar Batasunetik kanpoko itzulketa-
zentroak, arraza-profilak edo “herrialde seguruak” izeneko zerrendak, kasu bakoitza
banan-banan aztertu gabe asilo-eskaerak baztertzea ahalbidetzen dutenak. Era berean,
errazten du eskaerak onartezintzat jotzea ustezko “hirugarren herrialde seguru” batetik
igaro izanagatik; kategoria hori maiz migrazio-kontrolerako akordioetan oinarritzen da,
eskubideen benetako bermeetan baino gehiago.

Testuinguru horrek bereziki sakontzen du LGTBIQ+ errefuxiatuen babesgabetasunean.
Jatorrizko herrialdeetan pairatutako LGTBIQ+fobiari gehitzen zaizkio, sarritan, haien bizi-
ibilbideen konplexutasuna eta zeharkatu dituzten indarkeria anitzak aitortzen ez dituzten
prozedura eta eskakizun instituzionalak.

Gaur egun, LGTBIQ+ errefuxiatuak asilo-sistema baten aurrean daude, eta sistema
horrek askotan nor diren frogatzera edo pairatutako jazarpena kontatzera behartzen ditu,
hain zuzen ere askok bizirauteko behar izan dituzten estrategiekin talka egiten duten
baldintzetan: ikusezintasuna, diskrezioa edo ezkutatzea. Ezin da indarkeriazko historia
bat berreraiki, marko zurrunetatik, denbora azkarretan eta bizi prozesu bakoitzaren
konplexutasuna zein benetako erritmoak aitortzen ez dituzten irizpideen arabera
kontatzera behartuz.

Horri gehitzen zaizkio nazioarteko babesa baloratzeko moduan errotuta dauden
estereotipo eta joera oker sakonak. Heterosexual izan beharraren presuntzioak,
generoaren binarismoak eta bizipen heteronormatiboetan sartzen ez diren ibilbideekiko
mesfidantzak oraindik ere zeharkatzen dituzte begirada instituzionalak, eta zaildu egiten
dute LGTBIQ+ errefuxiatu askok babesera iristea. Horri gehitzen bazaio erroldatu ezina,
alokairu-kontratua formalizatu ezina edo etxebizitza duin batera iristeko ezintasuna,
bazterketa biderkatu egiten da eta zaurgarritasuna eguneroko errealitate bihurtzen da.

Egoera horiek ezin dira modu isolatuan ulertu. ALDARTETIK salatzen dugu LGTBIQ+
errefuxiatu askok pairatzen duten eskubide-urraketa testuinguru zabalago baten parte
dela, migrazio-politiken gogortzeak, arrazismo instituzionalak, gorroto-diskurtsoen
aurrerakadak eta migrazioaren kriminalizazio gero eta handiagoak markatutako
testuinguru baten parte, alegia.

Eta, halaber, giza eskubideak, aniztasuna eta pertsonen duintasuna erdigunean jarriko
dituzten asilo- eta harrera-politikak eskatzen ditugu. Ezinbestekoa da ikuspegi
intersekzionala txertatzea, LGTBIQ+ errefuxiatuek aurre egin behar dieten indarkeria
espezifikoak aitortzeko eta baliabide egokiak, laguntza espezializatua eta babes bila
dabiltzanentzat espazio seguruak bermatzeko. Asilo-eskubidea defendatzea
arrazismoaren eta LGTBIQ+fobiaren aurka egitea ere bada, eta elkartasunean, justizia
sozialean eta aniztasunean oinarritutako komunitateak eraikitzea.

